
Аңдатпа. Мақала жаһандық геоэкономикалық өзгерістер жағдайында Қазақстанның сыртқы 

экономикалық байланыстары мен Орталық Азия мемлекеттері арасындағы ынтымақтастықтың даму 
ерекшеліктерін зерттеуге арналған. Зерттеудің мақсаты –заманауи геосаяси өзгерістердің 
Қазақстанның сауда-экономикалық байланыстарына ықпалын бағалау және Орталық Азия 
мемлекеттерімен экономикалық ынтымақтастықты дамытудың басым бағыттарын анықтау. 
Зерттеудің ақпараттық негізін 2024–2025 жылдардағы ресми статистикалық деректер, 
мемлекетаралық келісімдер мен халықаралық ұйымдардың талдамалық материалдары құрайды. 
Жұмыста салыстырмалық, сипаттамалық-статистикалық және құжаттық талдау әдістері 
қолданылды. Зерттеу нәтижесінде Қазақстанның Ресеймен экономикалық қатынастарында 
қалыптасқан өндірістік және инфрақұрылымдық өзара тәуелділіктің, Қытаймен ынтымақтастықта 
сауда, инвестициялар мен транзиттік жобалардың маңызы анықталды. Санкциялық шектеулердің 
ықтимал тәуекелдері мен сыртқы экономикалық байланыстарды әртараптандыру мүмкіндіктері 
бағаланды. Қазақстанның Орталық Азия мемлекеттерімен қатынастарын салыстыру негізінде 
Өзбекстанмен сауда-өнеркәсіптік кооперацияның, Қырғызстанмен шекаралық сауда және су-
энергетикалық байланыстардың, Тәжікстанмен азық-түлік және энергетикалық ынтымақтастықтың, 
Түрікменстанмен көлік-логистикалық әріптестіктің ерекшеліктері айқындалды. Осы 
айырмашылықтарды жүйелеу үшін бес өлшемге негізделген авторлық салыстырмалы матрица 
пайдаланылды. Зерттеу нәтижелері өңірлік ынтымақтастықты дамытуда мемлекеттердің 
экономикалық әлеуеті мен өзара мүдделерін ескеретін сараланған тәсілдің қажеттілігін негіздейді. 

 
Түйінді сөздер: Қазақстан, Орталық Азия 2.0, геоэкономикалық өзгерістер, сыртқы сауда, 

инвестициялар, өңірлік кооперация, көлік-логистика. 
 
Негізгі ережелер. Жаһандық геоэкономикалық өзгерістер Қазақстанның сыртқы 

экономикалық байланыстарын дамытуда қалыптасқан қатынастарды сақтаумен қатар, 
жаңа мүмкіндіктерді пайдалану және ықтимал тәуекелдерді ескеру қажеттілігін күшейту 
үстінде. Мақалада салыстырмалы талдау нәтижесінде Ресеймен қалыптасқан өндірістік-
инфрақұрылымдық байланыстар мен Қытайдың сауда-инвестициялық ықпалы аясында 
Өзбекстанмен сауда-өнеркәсіптік, Қырғызстанмен сауда-транзиттік және су-
энергетикалық, Тәжікстанмен азық-түлік және энергетикалық, Түрікменстанмен көлік-
логистикалық   ынтымақтастықтың   басым  бағыттары  анықталды.  Осы  негізде өңірлік 

кооперацияның тиімділігі тек өзара сауда көлемімен емес, мемлекеттердің өндірістік 
мамандануы, инфрақұрылымдық мүмкіндіктері мен экономикалық мүдделерінің 
үйлесімділігі арқылы айқындалатыны тұжырымдалды. 

Кіріспе. Қазіргі халықаралық қатынастар жүйесіндегі геосаяси және 
геоэкономикалық өзгерістер Орталық Азия мемлекеттерінің сыртқы экономикалық 
байланыстарына елеулі ықпал етуде. Санкциялық шектеулер, халықаралық сауда 
бағыттарының өзгеруі, көлік-логистикалық дәліздердің маңызының артуы Қазақстанның 
дәстүрлі экономикалық әріптестермен қатынастарын сақтаумен қатар, өңірлік 
ынтымақтастықты дамытудың жаңа мүмкіндіктерін қарастыруды қажет етеді. Бұл ретте 
ұлттық экономикалардың сыртқы факторларға тәуелділігін төмендету және өзара тиімді 
шаруашылық байланыстарды кеңейту мәселелері ерекше өзектілікке ие болып отыр. 

Орталық Азия өңірінде мемлекеттер арасындағы диалогтың жанданып, сауда 
және инвестициялық байланыстар  кеңеюде. Оған қоса, ортақ инфрақұрылымдық 
жобалардың жүзеге асырылуы өңірлік өзара іс-қимылдың жаңа кезеңіне негіз 
қалыптастыруда. Осы орайда «Орталық Азия 2.0» ұғымы өңір мемлекеттерінің 
институционалдық үйлестіруді күшейтуге, өндірістік кооперацияны дамытуға және 
сыртқы экономикалық өзгерістерге бейімделуге бірлескен ұмтылысын сипаттайды. 
Аталған ұғым өңірлік ынтымақтастықтың сапалық өзгеру үдерісін білдіреді [1]. 

Қазақстанның Орталық Азиядағы экономикалық орны оның Ресей және 
Қытаймен қалыптасқан сауда-инвестициялық байланыстарымен, транзиттік әлеуетімен 
және көршілес мемлекеттермен шаруашылық қатынастарының дамуымен айқындалады. 
Ал Өзбекстан, Қырғызстан, Тәжікстан және Түрікменстанмен ынтымақтастықтың 
бағыттары мен мүмкіндіктері біркелкі емес. Сондықтан Қазақстанның сыртқы 
экономикалық байланыстарына ықпал ететін факторларды осы мемлекеттермен 
жасалатын экономикалық қатынастардың ерекшеліктерімен ұштастыра қарастыру қажет. 

Зерттеудің мақсаты заманауи геосаяси өзгерістердің Қазақстанның сауда-
экономикалық байланыстарына ықпалын бағалау және Орталық Азия мемлекеттерімен 
экономикалық ынтымақтастықты дамытудың басым бағыттарын анықтау болып 
табылады. Зерттеудің ғылыми жаңалығы  қазіргі геоэкономикалық өзгерістер 
жағдайында Қазақстанның сыртқы экономикалық байланыстары мен өңірлік 
кооперациясының өзара тәуелділігін айқындауда және Орталық Азия мемлекеттерімен 
ынтымақтастықтың елдік ерекшеліктерін негіздеуде жатыр.  

Әдебиеттерге шолу. Орталық Азия мемлекеттерінің экономикалық ықпалдасу 
мәселелерін қарастыруда олардың тарихи қалыптасқан шаруашылық құрылымы мен 
сыртқы экономикалық байланыстарындағы айырмашылықтарды ескеру маңызды. Р. 
Помфрет [2] өңір елдерінің нарықтық қатынастарға өту барысын, халықаралық сауда 
жүйесіне қосылу ерекшеліктерін және табиғи ресурстардың ұлттық экономикалар 
дамуындағы орнын жан-жақты зерттеген. Оның еңбегінде қалыптасқан экономикалық 
құрылымдардың әркелкілігі мемлекетаралық ынтымақтастықтың сипатына әсер ететін 
факторлардың бірі ретінде қарастырылады. Сауда саясатының институционалдық 
қырлары А. Цеслик пен О. Гуршевтің [3] зерттеуінде талданған. Авторлар Еуразиялық 
экономикалық одақтың кеңеюі мен Ресейдің Дүниежүзілік сауда ұйымына қосылуы 
жағдайындағы өзгерістерге назар аударып, Орталық Азия елдерінің халықаралық сауда 
қатынастарына қатысу ерекшеліктерін қарастырған. 

Қазақстанның өңір мемлекеттерімен қалыптасқан экономикалық байланыстары В. 
Додоновтың [4] еңбегінде нақты көрсеткіштер негізінде зерттелген. Екіжақты сауда, 
инвестициялық қатынастар мен бірлескен кәсіпкерлік қызметінің даму барысын 
салыстыру арқылы автор ынтымақтастық ауқымы мен қарқынының елдер бойынша 

елеулі айырмашылықтарын көрсетеді. Өңірлік интеграцияның мүмкіндіктері мен оны 
тежейтін жағдайлар С. Притчиннің [5] зерттеуінде кеңірек қарастырылған. Мұнда 
мемлекетаралық қатынастардың саяси және экономикалық алғышарттарына, сондай-ақ 
өңірішілік байланыстарды тереңдетуге кедергі келтіретін факторларға назар аударылады. 
Ал Ф. Коста Буранелли [1] Орталық Азия мемлекеттері басшыларының консультативтік 
кездесулерін өңірлік институттардың қалыптасуы тұрғысынан талдап, мемлекеттердің 
егемендігін сақтау мен ортақ мәселелер бойынша келісілген іс-қимыл жүргізудің өзара 
байланысын ашады. 

Соңғы жылдардағы геоэкономикалық өзгерістер өңірлік ынтымақтастық 
мәселелерін халықаралық шаруашылық байланыстардың тұрақтылығы тұрғысынан 
қарастыруды талап етеді. Халықаралық валюта қорының [6] зерттеуінде әлемдік 
экономиканың бөлшектенуі жағдайында тікелей шетелдік инвестициялар ағынының 
өзгеру ықтималдығы және оның ұлттық экономикалар үшін салдары талданған. Орталық 
Азия мемлекеттері үшін сыртқы нарықтарға шығу жолдарының шектеулілігі бұл 
мәселенің маңызын арттыра түседі. Дүниежүзілік банктің [7] Орта дәлізге арналған 
зерттеуінде көлік инфрақұрылымының жай-күйі, шекаралық рәсімдер мен транзитті 
ұйымдастырудағы кемшіліктер қарастырылып, халықаралық тасымалдардың тиімділігін 
арттыру үшін мемлекетаралық үйлестіруді жетілдіру қажеттілігі негізделген. 

Отандық зерттеулер қатарында Г.М. Дүйсен, Д.А. Айтжанова және У.Д. 
Жүзбаеваның [8] еңбегін атап өткен жөн. Онда геосаяси тұрақсыздық жағдайында 
Орталық Азия мемлекеттерінің интеграциясы мен ынтымақтастығына әсер ететін саяси-
экономикалық факторлар, өңір елдерінің ортақ мүдделері мен өзара қатынастарындағы 
қайшылықтар қарастырылған. Жалпы алғанда, ғылыми әдебиеттерде өңірлік 
ықпалдастықтың институционалдық негіздері, сыртқы сауда, инвестициялар және көлік 
байланыстары жеткілікті дәрежеде зерттелген. Дегенмен Қазақстанның Ресей және 
Қытаймен экономикалық қатынастарының өзгеруін Орталық Азия мемлекеттерімен 
ынтымақтастықтың нақты мүмкіндіктерімен байланыстыра қарастыру өзектілігін сақтап 
отыр. Осыған орай мақалада сыртқы геоэкономикалық факторлар мен өңірішілік 
шаруашылық байланыстардың арақатынасы талданып, төрт мемлекетпен экономикалық 
ынтымақтастықтың ерекшеліктері бірыңғай салыстырмалы өлшемдер негізінде 
бағаланады. 

Материалдар  мен  әдістер. Зерттеудің ақпараттық негізін Қазақстан 
Республикасы Ұлттық статистика бюросының, Ұлттық Банктің, Сауда және интеграция, 
Көлік, Энергетика және Сыртқы істер министрліктерінің ресми деректері, сондай-ақ 
Дүниежүзілік банк пен Экономикалық ынтымақтастық және даму ұйымының 
талдамалық материалдары құрады. Мемлекетаралық экономикалық қатынастардың 
институционалдық негіздерін зерттеу үшін негіз ретінде екіжақты келісімдер мен өңірлік 
ынтымақтастық жөніндегі құжаттар пайдаланылды. Статистикалық талдау негізінен 
2024–2025 жылдарды қамтыды, ал 2026 жылы жарияланған мәліметтер қолда бар 
көрсеткіштерді нақтылау үшін қолданылды. Өңірлік ынтымақтастықтың 
институционалдық өзгерістері 2018 жылдан бастап қарастырылды. 

Зерттеу барысында салыстырмалы-елдік, сипаттамалық-статистикалық және 
құжаттық талдау әдістері қолданылды. Қазақстанның Ресей және Қытаймен 
экономикалық қатынастары өзара сауда, инвестициялар, өндірістік байланыстар және 
көлік-логистикалық ынтымақтастық тұрғысынан қарастырылды. Сипаттамалық 
статистика сыртқы сауда, тікелей шетелдік инвестициялар мен жүк тасымалдарының 
көрсеткіштерін салыстыруға пайдаланылды. Санкциялық шектеулер мен инвестициялық 
өзгерістердің ықтимал экономикалық салдары сапалық тұрғыдан бағаланып, олардың 

макроэкономикалық көрсеткіштерге тікелей әсерін сандық анықтау міндеті қойылған 
жоқ. 

Қазақстанның Орталық Азия мемлекеттерімен экономикалық ынтымақтастығын 
зерттеу үшін бес өлшемге негізделген авторлық салыстырмалы матрица қолданылды – 
сауда-экономикалық байланыстар, инвестициялық ынтымақтастық, көлік-логистикалық 
өзара іс-қимыл, негізгі шектеулер және даму перспективалары. Матрицаны 
қалыптастыруда ресми статистика, мемлекетаралық келісімдер, жүзеге асырылып жатқан 
және жоспарланған жобалар жөніндегі мәліметтер пайдаланылды. Салыстыру Өзбекстан, 
Қырғызстан, Тәжікстан және Түрікменстан бойынша бірыңғай өлшемдер негізінде 
жүргізілді. Бағалау сандық рейтинг құруға емес, елдер арасындағы экономикалық 
қатынастардың құрылымдық ерекшеліктерін жүйелеуге бағытталды. 

Нәтижелер мен талқылау. Қазіргі кезде Қазақстанның сыртқы экономикалық 
байланыстары Ресей және Қытаймен қалыптасқан қатынастардың, сондай-ақ Орталық 
Азия мемлекеттерімен ынтымақтастықтың ықпалымен дамып отыр. Халықаралық 
санкциялық шектеулер, сыртқы сауда бағыттарының өзгеруі және көлік 
инфрақұрылымын әртараптандыру қажеттілігі шарттарында Қазақстан үшін көршілес 
мемлекеттермен қатынастардың маңызы арта түсті. Осы орайда елдің географиялық 
орналасуы сыртқы нарықтарға шығудың инфрақұрылымдық шектеулерін айқындайды. 
Мәселен, Қазақстан бес мемлекетпен құрлықта шектеседі, ал Каспий теңізі арқылы 
Әзербайжан және Иран бағыттарында халықаралық тасымалдарды жүзеге асырады. 
Құрлықтағы мемлекеттік шекарасының жалпы ұзындығы 13 398 км құрайды. Шекаралас 
мемлекеттермен экономикалық байланыстардың негізгі ерекшеліктері 1-кестеде 
көрсетілген. 

 
1-кесте – Қазақстанның шекаралас мемлекеттермен экономикалық және көлік-логистикалық байланыстары 
 

Мемлекет Шекара 
ұзындығы, км Экономикалық және көлік-логистикалық маңызы 

Ресей 7 548 Өнеркәсіптік байланыстар, мұнай экспорты, Еуропа және Қара теңіз 
бағытындағы тасымалдар 

Қытай 1 783 Ірі өткізу нарығы, инвестициялар, шығыс бағытындағы 
халықаралық көлік дәліздері 

Өзбекстан 2 351 Өңірлік сауда, өнеркәсіптік кооперация, Ауғанстан және оңтүстік 
нарықтар бағытындағы транзит 

Қырғызстан 1 257 Шекаралық сауда, автомобиль тасымалдары, су-энергетикалық 
байланыстар 

Түрікменстан 459 Қазақстан – Түрікменстан – Иран теміржолы, Парсы шығанағына 
шығатын бағыт 

Барлығы 13 398  
Ескерту: [9] негізінде авторлар құрастырған 

 
Кестеде көрсетілгендей, Қазақстанның Ресей аумағы арқылы Қара теңіз 

порттарына, Қытай арқылы Шығыс Азия нарықтарына, Өзбекстан мен Түрікменстан 
арқылы оңтүстік бағыттарға шығу мүмкіндігі бар. Ал Каспий теңізіндегі Ақтау және 
Құрық порттарына келсек, ол Әзербайжан, Кавказ, Түркия және Еуропа бағытындағы 
тасымалдардың маңызды арнасы болып табылады.  

Қазақстан мен Ресей арасындағы экономикалық ынтымақтастықтың негізін 
тарихи қалыптасқан өндірістік байланыстар, өзара сауда, энергетикалық инфрақұрылым 
және Еуразиялық экономикалық одақ шеңберіндегі ықпалдастық құрайды. Олардың 
экономикалары өнеркәсіптік кооперация, теміржол тасымалдары, мұнай-газ саласы және 

еңбек ресурстарының қозғалысы арқылы өзара байланысқан. Еуразиялық экономикалық 
одақ құрылғалы бұл қатынастар институционалды түрде тұрақтала түсті. Бірақ соңғы 
жылдары  орын алып жатқан сыртқы саяси және экономикалық шектеулер осы 
байланыстардың жүзеге асырылуына қосымша талаптар қояды. Мысалы, 2022 жылдан 
кейін Ресейге қатысты санкциялық саясаттың кеңеюі нәтижесінде Қазақстан жекелеген 
тауарларды  экспорттау кезінде біршама қиындықтарға тап болды. Әсіресе қосарлы 
мақсаттағы тауарлардың қозғалысын бақылау, банктік комплаенс рәсімдері және 
санкциялық талаптарды сақтау мәселелері қиындау болды. Одан бөлек, Ресей 
кәсіпорындарының бір бөлігінің Қазақстанға қоныс аударуы іскерлік белсенділікті 
кеңейтуге мүмкіндік берді. Басқа жағынан, бұл еңбек нарығы, инфрақұрылым және 
жекелеген қызмет түрлері бойынша қосымша сұраныс тудырды. Сол себепті осы 
өзгерістердің экономикалық салдарлары біркелкі емес деп ой түюге болады. 

Ресей Қазақстанның маңызды сауда әріптестерінің бірі. 2025 жылы екіжақты 
тауар айналымы 27,4 млрд. АҚШ долларын құрады. Ресейден импортталатын машиналар 
мен жабдықтар, өнеркәсіптік және азық-түлік тауарлары Қазақстан нарығында едәуір 
орын алады. Ал Қазақстан Ресейге металлургия, химия өнеркәсібі, азық-түлік және басқа 
да өнімдерді экспорттайды [10]. 

Қазақстанның Қытаймен қатынастарында сыртқы сауда, өнеркәсіптік 
инвестициялар, энергетика, инфрақұрылым және технологиялық жобалар маңызды орын 
алады. «Бір белдеу – бір жол» бастамасы аясында Қазақстан Қытайды Еуропа және 
Орталық Азия нарықтарымен байланыстыратын құрлықтағы көлік бағыттарының негізгі 
қатысушыларының біріне айналды. Мәселен, Достық және Алтынкөл теміржол 
өткелдері, Қорғас логистикалық торабы, Ақтау порты мен Транскаспий халықаралық 
көлік бағыты «Бір белдеу – бір жол» торабына енді. 2025 жылы Қазақстан мен Қытай 
арасындағы тауар айналымы Қазақстанның Сауда және интеграция министрлігі 
жариялаған мәлімет бойынша 34,2 млрд. АҚШ долларына жетті. Қытай кедендік 
статистикасында бұл көрсеткіш 48,7 млрд. доллар ретінде берілген. Қазақстан 
Республикасы Қаржы министрлігі Мемлекеттік кірістер комитетінің деректері бойынша 
екіжақты тауар айналымы 34,1 млрд. долларды құрайды. Аталған айырмашылықтар 
ұлттық статистикалық есепке алу ерекшеліктерімен байланысты болғандықтан, 
Қазақстанның басқа әріптестерімен салыстыруда қазақстандық ресми көрсеткіштер 
пайдаланылды [10, 11]. 

Қазақстанның Ресей және Қытаймен экономикалық байланыстарының 
сипаттамаларын салыстырайық (2-кесте). 

Кестеде көрсетілгендей, Қазақстанның Ресеймен ынтымақтастықтың негізінде 
бұрыннан қалыптасқан өндірістік және инфрақұрылымдық байланыстар басым болса, 
Қытаймен қатынастарда жаңа инвестициялық жобалар мен көлік-логистикалық 
инфрақұрылымды дамыту бойынша байланыстары басым. Қазақстан үшін екі бағыт та 
маңызды.  

Қытай инвестицияларының салалық құрылымында өңдеу өнеркәсібі мен 
энергетикаға қатысты жобалардың маңызы артуда. Атап айтқанда, Алматыдағы Astana 
Motors Manufacturing Kazakhstan кәсіпорнында Chery, Haval және Changan маркалы 
автомобильдердің өндірісі ұйымдастырылды. Мұндай жобалар Қазақстандағы өндірістік 
қуаттарды кеңейтуге мүмкіндік береді, алайда олардың ұзақмерзімді нәтижесі отандық 
құрамдастардың үлесіне, технологиялардың игерілуіне және өндірілген өнімнің сыртқы 
нарықтарға шығу мүмкіндіктеріне байланысты. 

2-кесте – Қазақстанның Ресей және Қытаймен сауда-инвестициялық қатынастарын салыстыру (2025 жыл) 
 

Салыстыру өлшемдері Ресей Қытай 
Тауар айналымы, млрд. АҚШ 
долл. 

27,4 34,2 

Тікелей шетелдік 
инвестициялардың жылдық 
валдық түсімі, млрд. АҚШ 
долл. 

2,9 2,8 

Негізгі экономикалық 
байланыстар 

Өнеркәсіп, энергетика, 
машина жасау, сауда 

Өңдеу өнеркәсібі, энергетика, көлік, 
инвестициялық жобалар 

Экономикалық 
ықпалдастықтың 
институционалдық негіздері 

ЕАЭО, екіжақты келісімдер, 
ШЫҰ 

Екіжақты стратегиялық әріптестік, 
ШЫҰ, «Орталық Азия – Қытай» 
форматы 

Негізгі көлік бағыттары Каспий құбыр консорциумы, 
теміржол және автомобиль 
дәліздері 

Достық, Алтынкөл, Қорғас, 
Транскаспий бағыты 

Ынтымақтастықтың ерекшелігі Қалыптасқан өндірістік және 
инфрақұрылымдық өзара 
тәуелділік 

Сауда-инвестициялық 
байланыстарды кеңейту және жаңа 
өндірістік жобалар 

Негізгі тәуекелдер Санкциялық шектеулер, төлем 
және тасымалдау рәсімдерінің 
күрделенуі 

Инвестициялық жобалардың 
тиімділігі, технологиялық және 
қаржылық тәуелділік тәуекелдері 

Ескерту: [10–12] мәліметтері негізінде авторлар құрастырған  
 
Осылайша, Ресеймен және Қытаймен экономикалық қатынастарды бағалау 

кезінде тауар айналымы мен инвестициялар көлемінен бөлек, олардың ұлттық өндіріс 
құрылымына және сыртқы экономикалық тұрақтылыққа ықпалын ескерген дұрыс. Бұл 
жерде Ресейге қатысты санкциялық шектеулер және Қытаймен инвестициялық 
ынтымақтастықтың кеңеюі туралы сөз болып отыр (3-кесте). 

 
3-кесте – Ресейге қатысты санкциялық шектеулер мен Қытай инвестицияларының Қазақстан 
экономикасына ықтимал ықпалы 
 

Экономика 
салалары 

Ресейге қатысты санкциялық 
шектеулерден туындайтын тәуекелдер 

Қытай инвестицияларымен байланысты 
мүмкіндіктер мен шектеулер 

Сыртқы 
сауда 

Жеткізілімдердің күрделенуі, 
жекелеген тауарларға бақылаудың 
күшеюі 

Жаңа нарықтарға шығу, экспорттық өнімдердің 
түрлерін кеңейту 

Қаржы 
Халықаралық төлемдерге қойылатын 
талаптар, операциялық шығындардың 
артуы 

Қаржыландыру көздерін кеңейту, 
инвестициялық тәуелділіктің қалыптасу 
тәуекелі 

Өнеркәсіп 
Импорттық жабдықтар мен 
құрамдастарды жеткізудегі ықтимал 
шектеулер 

Бірлескен өндірістер құру, технологиялық 
жаңғырту, жергіліктендіру деңгейіне 
қойылатын талаптар 

Энергетика Мұнай экспорты маршруттарына 
тәуелділік, тасымалдау тәуекелдері 

Энергетикалық инфрақұрылымды жаңғырту, 
жаңартылатын энергия жобалары 

Көлік және 
логистика 

Ресей аумағы арқылы өтетін 
маршруттардағы сыртқы шектеулер 

Баламалы бағыттарды дамыту, транзиттік 
инфрақұрылымға инвестициялар тарту 

Ескерту:  авторлармен құрастырылған 
 

Санкциялық шектеулердің Қазақстан экономикасына ықпалын бағалау кезінде 
олардың сыртқы сауда операциялары мен төлем жүйелеріне әсерін жалпы 
макроэкономикалық өзгерістерден ажыратқан дұрыс. 2025 жылы Қазақстанның жалпы 
ішкі өнімі нақты мәнде 6,5%-ға өсті, ал жылдық инфляция 12,3%-ды құрады [13]. Алайда 

аталған көрсеткіштер бойынша санкциялардың экономикалық өсімге немесе баға 
деңгейіне қосқан жеке үлесін анықтау мүмкін емес болғандықтан, санкциялық факторды 
бұл жұмыста сыртқы экономикалық қызметтің тұрақтылығына ықпал ететін тәуекел 
ретінде қарастырамыз. 

2025 жылы Қазақстаннан 78,7 млн. тонна мұнай экспортталса, оның 64,8 млн. 
тоннасы, яғни  82%-ы Каспий құбыр консорциумы арқылы тасымалданды [14]. Бұл 
маршруттың тұрақты жұмыс істеуінен Қазақстанның экспорттық кірістері тәуелді 
болғандықтан, баламалы тасымалдау бағыттарын дамытқан жөн.  

Қазақстанның халықаралық көлік жүйесіндегі орны Ресей және Қытаймен 
экономикалық қатынастармен ғана анықтала қоймайды. Мысалға,  Транскаспий 
халықаралық көлік бағыты Қытайдан Қазақстан, Каспий теңізі, Әзербайжан, Грузия және 
Түркия арқылы Еуропа нарықтарына шығуды қамтамасыз етеді. Оған қоса, аталған бағыт 
Ресей аумағы арқылы өтетін дәстүрлі маршруттарға қосымша мүмкіндік 
қалыптастырады. Дүниежүзілік банк пен Экономикалық ынтымақтастық және даму 
ұйымының зерттеулерінде бұл дәліздің дамуы үшін бірқатар ұсыныстар жасалған. 
Олардың қатарында жасалған инфрақұрылымды кеңейтумен қатар, мемлекетаралық 
үйлестіруді жетілдіру, шекаралық рәсімдерді қысқарту, тарифтік саясатты келістіру және 
цифрлық логистикалық жүйелерді енгізу қажеттілігі көрсетілген [7, 15]. 

Соңғы жылдары маршрут бойынша тасымалдардың құрылымында болған 
өзгерістерлі талдайық (4-кесте). 

 
4-кесте – Транскаспий халықаралық көлік бағыты бойынша жүк тасымалдарының көрсеткіштері 
 

Көрсеткіш 2024 жыл 2025 жыл 
Жалпы жүк көлемі, млн. тонна 4,5 4,1 
Контейнерлік тасымалдар, мың ЖФЭ* 56,5 77,0 
Қытай – Еуропа бағытындағы контейнерлік тасымалдар, мың 
ЖФЭ* 35,6 40,0 

Ескерту: [16] негізінде авторлармен құрастырылған; *ЖФЭ – жиырма футтық эквивалент 
 
Кесте мәліметтеріне сәйкес, 2025 жылы Транскаспий халықаралық көлік бағыты 

бойынша тасымалданған жүктің жалпы көлемі алдыңғы жылмен салыстырғанда 8,9%-ға 
қысқарды. Соған қарамастан контейнерлік тасымал шамамен 36%-ға артты. Бұл 
айырмашылық маршруттағы жүк ағындарының құрылымы өзгеріп отырғанын аңғартады. 
Алайда контейнерлік тасымалдың өсуі көлік дәлізінің өткізу мүмкіндіктеріне қатысты 
шектеулер жойылды дегенді білдірмейді. Каспий порттарының қуаты, теңіз кемелерінің 
жеткіліктілігі, вагон айналымы мен шекаралық рәсімдердің ұзақтығы тасымалдың 
тұрақтылығына әлі де ықпал етеді. 

Көлік инфрақұрылымын кеңейту бағытында бірқатар жобалар іске асырылуда. 
Мәселен, 2025 жылғы маусымда Ақтау портындағы контейнерлік хабтың алғашқы іске 
қосу кешені пайдалануға берілді. Достық – Мойынты теміржол учаскесін дамыту, Құрық 
портының мүмкіндіктерін кеңейту және халықаралық тасымалдарға қызмет көрсететін 
логистикалық орталықтар құру жұмыстары да жалғасуда. Аталған жобалар Қазақстан 
аумағы арқылы өтетін жүк ағынын ұлғайтуға жағдай жасайды.  

Транскаспий бағытымен қатар Қазақстанның оңтүстік нарықтарға шығуын 
қамтамасыз ететін теміржол желілерінің де стратегиялық маңызы бар. Соның бірі – 
халықаралық «Солтүстік – Оңтүстік» дәлізінің шығыс тармағына кіретін Қазақстан – 
Түрікменстан – Иран теміржолы. Ол Парсы шығанағы мен Оңтүстік Азия елдеріне жүк 
жеткізудің қосымша жолын қалыптастырады. Өзбекстан аумағы арқылы өтетін теміржол 

және автомобиль қатынастары Тәжікстанмен сауда жүргізуде, сондай-ақ Ауғанстан 
бағытындағы тасымалдарды ұйымдастыруда маңызды қызмет атқарады. Сондықтан көлік 
желілерінің дамуын Қазақстанның сыртқы сауда географиясының кеңеюімен ғана 
байланыстыру жеткіліксіз. Олардың өңір ішіндегі тауар қозғалысын қамтамасыз етудегі 
орны да ескерілуге тиіс. 

Қазақстанның Өзбекстан, Қырғызстан, Тәжікстан және Түрікменстанмен 
шаруашылық қатынастарының сипаты бірдей емес. Бұған кеңестік кезеңнен сақталған 
өндірістік байланыстар, ұлттық экономикалардың мамандануы, көлік жолдарының 
орналасуы және шекаралас аумақтардың ерекшеліктері әсер етеді. Кейінгі жылдары 
мемлекетаралық диалогтың жандануы бұрыннан қалыптасқан қатынастарды жаңа 
бірлескен жобалармен толықтыруға негіз қалады. 

Өңірлік ынтымақтастықтағы институционалдық өзгерістер 2018 жылдан бері 
өткізіліп келе жатқан Орталық Азия мемлекеттері басшыларының консультативтік 
кездесулерінен байқалады. Бұл форматта елдер ортақ мәселелерді тұрақты талқылауға 
көшті. 2024 жылы қабылданған «Орталық Азия – 2040» өңірлік ынтымақтастықты дамыту 
тұжырымдамасында сауда мен инвестициялық қатынастарды кеңейту, өнеркәсіптік 
кооперация, көлік инфрақұрылымы және су-энергетикалық ресурстарды пайдалану 
мәселелері қамтылған [17]. Аталған құжат өңір елдерінің экономикалық мүдделері толық 
сәйкес келмейтін жағдайда да өзара келісілген шешімдер қабылдаудың маңызын көрсетеді. 
Институционалдық байланыстардың нығаюы екіжақты сауданың барлық бағытта бірдей 
дамуына алып келген жоқ. Қазақстанның Орталық Азия мемлекеттерімен тауар айналымы 
көлемі бойынша елеулі айырмашылықтар сақталуда (5-кесте). 

 
5-кесте – Қазақстанның Орталық Азия мемлекеттерімен тауар айналымының салыстырмалы көрсеткіштері 
 

Мемлекет 2024 жыл, млрд. АҚШ долл. 2025 жыл, млрд. АҚШ долл. 
Өзбекстан 4,1 4,8 
Қырғызстан 1,7 2,2 
Тәжікстан 1,2 1,2 
Түрікменстан 0,6 0,5 
Ескерту: [18–20] негізінде құрастырылған 

 
5-кесте деректеріне сүйенетін болсақ, Қазақстанның Қырғызстанмен тауар 

айналымы өссе, ал Тәжікстанмен сауда көлемінде елеулі өзгеріс байқалмайды. 
Түрікменстанмен бұл көрсеткіш салыстырмалы түрде төмен. Дегенмен өзара сауданың 
көлемі мемлекетаралық экономикалық қатынастардың ауқымын толық сипаттай алмайды. 
Мәселен, Түрікменстанның Қазақстан үшін транзиттік маңызы екіжақты тауар 
айналымындағы үлесінен әлдеқайда жоғары. Қазақстанның Орталық Азиядағы ең ірі сауда 
әріптесі Өзбекстан болып табылады. Екі елдің өндірістік әлеуеті мен тұтыну нарықтары 
өнеркәсіптік кооперацияны кеңейтуге негіз болады. 2022 жылғы 22 желтоқсанда қол 
қойылған одақтастық қатынастар туралы шарттың 2024 жылғы 30 мамырда күшіне енуі 
мемлекетаралық байланыстарды жаңа құқықтық деңгейге көтерді. 

Қазақстан Өзбекстанға ауыл шаруашылығы, металлургия, мұнай-химия және өзге 
де өнеркәсіп өнімдерін жеткізеді. Өзбекстаннан негізінен тұтыну тауарлары, тоқыма және 
ауыл шаруашылығы өнімдері әкелінеді. Сауданың қалыптасқан құрылымы бірлескен 
өндірістерді дамытуға және дайын өнім үлесін ұлғайтуға негіз бола алады. Бұл тұрғыда 
«Атамекен» және «Гүлістан» шекаралық өткізу бекеттері маңында «Орталық Азия» 
халықаралық өнеркәсіптік кооперация орталығын құру жобасының мәні зор. Өндірістік 
алаңдар мен логистикалық қызметтерді бір аумақта шоғырландыру кәсіпорындар 

арасындағы шаруашылық байланыстарды жеңілдетуге тиіс. Екіжақты тауар айналымын 
2030 жылға қарай 10 млрд. АҚШ долларына жеткізу міндеті де қойылған. Алайда бұл 
әзірге қол жеткізілген көрсеткіш емес, алдағы кезеңге белгіленген мақсат. 

Қазақстан мен Өзбекстанның экономикалық мүдделері Сырдария алабындағы су 
ресурстарын пайдалану барысында тоғысады. Өзен суының маусымдық бөлінісі суармалы 
егіншілікке және энергетика саласына тікелей әсер етеді. Сондықтан су 
шаруашылығындағы шешімдер екіжақты келіссөздер мен тұрақты үйлестіруді қажет етеді. 
Ресурстың шектеулілігі мемлекетаралық қатынастарды күрделендіргенімен, қалыптасқан 
келіссөз тетіктері ортақ шешім іздеуге негіз береді. 

Қырғызстанмен экономикалық қатынастардың ерекшелігі тарихи қалыптасқан 
шаруашылық байланыстармен және екі мемлекеттің Еуразиялық экономикалық одаққа 
мүшелігімен байланысты. Қазақстан Қырғызстанның негізгі сауда және инвестициялық 
әріптестерінің қатарында. Өзара тауар жеткізілімдерінде азық-түлік, өнеркәсіп және 
тұтыну өнімдері елеулі орын алады. Көлік қызметтері де екі ел арасындағы экономикалық 
қатынастардың құрамдас бөлігіне айналған. 

2024 жылғы сәуірде одақтастық қатынастарды тереңдету және кеңейту туралы 
шартқа қол қойылды. Ал экономикалық ықпалдастықтың күнделікті тәжірибесінде 
шекаралық инфрақұрылымның жай-күйі шешуші мәселелердің бірі болып отыр. «Қарасу – 
Ақ-Тілек» өткізу бекеттері ауданында индустриялық сауда-логистикалық кешен құру 
жөніндегі мемлекетаралық келісім осы міндетті шешуге бағытталған. Жобада өндірістік 
және қойма алаңдарын ұйымдастыру, тауар қозғалысын жеңілдету және кәсіпорындардың 
бірлескен қызметіне жағдай жасау көзделеді. 

Екі елдің өзара тәуелділігі су-энергетика саласында айқын байқалады. 
Қырғызстандағы Тоқтоғұл су қоймасының жұмыс тәртібі Қазақстанның оңтүстік өңірлерін 
суармалы сумен қамтамасыз етуге әсер етеді. Ал Қазақстан мен Өзбекстаннан 
Қырғызстанға электр энергиясын жеткізу су қорын жинақтау және маусымдық пайдалану 
режимін реттеумен байланысты. 2025 жылғы қыркүйекте үш мемлекет осы саладағы 
теңгерімді қамтамасыз ету жөнінде келісімдерге қол жеткізді. Мұндай тәжірибе су 
ресурстарын бөлу мәселесінің шаруашылық мүдделерді үйлестіру арқылы шешілуі мүмкін 
екенін көрсетеді. Айта кету керек, Қазақстанның Қырғызстанмен сауданың дамуын 
тежейтін мәселелер бар. Олар – шекарадан өткізу рәсімдері, өткізу бекеттерінің мүмкіндігі 
және бейресми сауда операциялары. Бұл кедергілерді азайтатын болсақ ЕАЭО аясындағы 
ортақ нарықтың артықшылықтарын толығырақ пайдалануға ықпал етер еді [19]. 

Қазақстанның Тәжікстанмен сауда қатынастарында азық-түлік пен ауыл 
шаруашылығы өнімдерінің үлесі айтарлықтай. Қазақстан бұл елге астық, ұн, өсімдік майы 
және өнеркәсіп тауарларын экспорттайды. Тәжікстаннан түсті металл кендері мен 
концентраттары, жеміс-жидек және басқа да ауыл шаруашылығы өнімдері жеткізіледі. 
2024 жылғы 22 тамызда қол қойылған одақтастық қатынастар туралы шарт екіжақты 
әріптестіктің саяси-құқықтық негізін кеңейтті. Қазақстан мен Тәжікстанның ортақ 
шекарасы жоқ. Осы географиялық ерекшелік тауар тасымалын ұйымдастыруға және оның 
құнына әсер етеді. Жүк ағынының едәуір бөлігі Өзбекстан аумағы арқылы өтетіндіктен, 
транзиттік рәсімдер мен көлік инфрақұрылымының жағдайы екі ел арасындағы сауданың 
тиімділігі үшін ерекше мәнге ие. Одан басқа, Тәжікстанның су-энергетикалық ресурстары 
бірлескен жобаларды қарастыруға негіз береді. Мұндай бастамалар қаржыландыру 
шарттары, экономикалық тиімділігі және өңірлік су теңгеріміне ықпалы тұрғысынан 
бағалануы қажет.  

Түрікменстанмен экономикалық әріптестікте көлік-транзит саласы басым орын 
алады. Бұған елдің географиялық орналасуы мен оңтүстік бағыттағы халықаралық 

теміржол желілеріне шығу мүмкіндігі әсер етеді. Қазақстан – Түрікменстан – Иран 
теміржолы халықаралық «Солтүстік – Оңтүстік» дәлізінің шығыс тармағын құрайды. 
Аталған бағыт Қазақстаннан Парсы шығанағы елдеріне, Үндістанға және өзге де оңтүстік 
нарықтарға жүк жеткізуге жол ашады. Қытай – Қазақстан – Түрікменстан – Иран 
маршруты да халықаралық транзитті дамыту тұрғысынан назар аударуға тұрарлық. 2025 
жылы Қазақстан мен Түрікменстан арасындағы теміржол тасымалы 1,9 млн. тоннаға жетті. 
Бұл көрсеткіш екі елдің экономикалық қатынастарын тек өзара тауар саудасымен бағалау 
жеткіліксіз екенін көрсетеді. Тасымал көлемін одан әрі өсіру үшін теміржол 
инфрақұрылымының өткізу қабілетін арттырумен қатар, тарифтерді келісу және 
шекаралық рәсімдерді жеңілдету қажет. Қазіргі уақытта ауыл шаруашылығы, металлургия, 
машина жасау, химия өнеркәсібі және құрылыс материалдары салаларында өзара 
жеткізілімдерді ұлғайту мәселелері қарастырылуда. 2026 жылы Қазақстан Түрікменстанға 
экспорттауға болатын 178 шикізаттық емес тауар позициясын ұсынды. Ұсыныстың іс 
жүзіндегі нәтижесі нақты жеткізілімдер мен кәсіпорындар арасындағы шарттардың 
орындалуына байланысты болады [20]. Түрікменстанның бейтараптыққа негізделген 
сыртқы саясаты мен ұлттық нарықты мемлекеттік реттеу ерекшеліктері экономикалық 
әріптестіктің шарттарына әсер етеді. Осы жағдайларды ескергенде, Қазақстан үшін көлік 
қатынастарын, сауда инфрақұрылымын және нақты өндірістік жобаларды дамытуға 
басымдық беру неғұрлым орынды. 

Қазақстанның Орталық Азия мемлекеттерімен экономикалық қатынастарының 
салыстырмалы сипаттамасы 6-кестеде келтірілген. 

 
6-кесте – Қазақстанның Орталық Азия мемлекеттерімен экономикалық ынтымақтастығын бағалау матрицасы 
 

Бағалау 
өлшемдері 

Өзбекстан Қырғызстан Тәжікстан Түрікменстан 

Сауда-
экономикалық 
байланыстар 

Өнеркәсіптік 
кооперация, ауыл 
шаруашылығы, 
өзара сауда 
нарығының 
ауқымдылығы 

Шекаралық сауда, 
тұтыну және 
өнеркәсіп 
тауарлары 

Астық, ұн, азық-
түлік және 
өнеркәсіп өнімдері 

Ауыл 
шаруашылығы, 
металлургия және 
өнеркәсіп тауарлары 

Инвестициялық 
ынтымақтастық 

Бірлескен 
өндірістер, 
өнеркәсіптік 
кооперация 
орталығы 

Сауда-
логистикалық 
кешендер, қаржы 
және өндірістік 
жобалар 

Агроөнеркәсіптік 
және 
энергетикалық 
жобаларды 
дамыту 
мүмкіндіктері 

Көлік 
инфрақұрылымы, 
сауда-логистикалық 
бастамалар 

Көлік-
логистикалық 
байланыстар 

Оңтүстік бағыттағы 
теміржол және 
автомобиль 
тасымалдары 

Шекаралық өткізу 
бекеттері, 
автомобиль 
тасымалдары 

Өзбекстан аумағы 
арқылы транзит 

Қазақстан – 
Түрікменстан – 
Иран теміржолы 

Негізгі 
шектеулер 

Су ресурстарын 
пайдалану, 
шекаралық 
инфрақұрылым 

Шекаралық 
рәсімдер, су-
энергетикалық 
теңгерім 

Ортақ шекараның 
болмауы, 
транзиттік 
тәуелділік 

Сауда көлемінің 
шектеулілігі, 
транзиттік және 
нарықтық реттеу 
ерекшеліктері 

Ынтымақтасты
қ 
перспективалар
ы 

Сауда-өнеркәсіптік 
кооперацияны 
кеңейту 

Сауда-транзиттік 
және су-
энергетикалық 
байланыстарды 
жетілдіру 

Азық-түлік және 
энергетикалық 
ынтымақтастық 

Көлік-логистикалық 
әріптестікті дамыту 

Ескерту: авторлармен құрастырылған 

6-кестедегі салыстыру өңірлік экономикалық қатынастарды тек тауар 
айналымының көлемімен бағалаудың жеткіліксіз екенін көрсетті. Сауда көрсеткіштері 
мемлекеттердің өзара байланысының ауқымын сипаттағанымен, олардың өндірістік, 
ресурстық және транзиттік тәуелділігін толық ашпайды. Кейбір бағыттарда экономикалық 
мүдде тікелей тауар жеткізілімдерінен гөрі үшінші елдердің нарықтарына шығу, 
инфрақұрылымды бірлесіп пайдалану немесе маусымдық ресурстық теңгерімді сақтау 
қажеттілігімен анықталады. Осы себепті ұсынылған салыстырмалы матрица елдерді 
экономикалық маңыздылығы бойынша дәрежелеуге емес, ынтымақтастықтың 
қалыптасқан сипатын және оны дамытуға әсер ететін жағдайларды анықтауға арналған. 

Талдау барысында тағы бір мәселе айқындалды. Жекелеген мемлекет үшін тиімді 
шешім көршілес елдердің көлік, тарифтік немесе ресурстық саясатымен үйлеспеген 
жағдайда күткен нәтижесін бермеуі мүмкін. Мәселен, жаңа инфрақұрылымның салынуы 
шекаралық рәсімдердің жеңілдеуіне немесе тасымал шығындарының төмендеуіне 
өздігінен кепілдік бермейді. Демек, өңірлік кооперациядағы негізгі қиындықтардың бірі 
қаржы мен өндірістік мүмкіндіктердің шектеулілігінде ғана емес, ұлттық деңгейде 
қабылданатын экономикалық шешімдерді өзара сәйкестендіруде жатыр. Бұл мәселе 
мемлекетаралық келісімдердің орындалу тәжірибесін олардың ресми мазмұнынан бөлек 
қарастыруды қажет етеді. 

Осы тұрғыдан «Орталық Азия 2.0» ұғымының талдамалық мәні айқындала түседі. 
Оны қалыптасып болған экономикалық интеграцияның атауы ретінде қабылдау ертерек. 
Қазіргі кезеңге тән ерекшелік – мемлекеттердің ұлттық экономикалық дербестігін сақтай 
отырып, бұрын екіжақты сипатта шешіліп келген мәселелерді өңірлік деңгейде үйлестіруге 
ұмтылуы. Алайда мұндай өзгерістің нақты нәтижесі саяси кездесулер мен қабылданған 
құжаттардың санынан емес, бірлескен жобалардың іске асуынан, өндірістік 
байланыстардың орнықтылығынан және трансшекаралық экономикалық шығындардың 
азаюынан көрінуі тиіс. Сондықтан өңірлік ынтымақтастықтың алдағы дамуын бағалауда 
институционалдық бастамалардың тәжірибелік тиімділігіне басым назар аудару қажет. 

Қорытынды. Қазіргі геоэкономикалық өзгерістер Қазақстанның сыртқы 
экономикалық байланыстарын жаңа жағдайларға бейімдеуді талап етеді. Зерттеу 
барысында Ресеймен қалыптасқан өндірістік және инфрақұрылымдық қатынастардың 
маңызы сақталып отырғаны, Қытаймен сауда-инвестициялық ынтымақтастықтың 
кеңейгені және Орталық Азия мемлекеттерімен шаруашылық байланыстарды тереңдетуге 
мүмкіндіктер бар екені анықталды. Мұндай жағдайда сыртқы экономикалық тәуекелдерді 
азайту дәстүрлі әріптестермен қатынастарды шектеуді емес, сауда бағыттарын 
әртараптандыруды, ұлттық өндірістің мүмкіндіктерін кеңейтуді және жаңа нарықтарға 
шығу жолдарын дамытуды көздейді. 

Қазақстанның Орталық Азия елдерімен экономикалық қатынастары ортақ өңірлік 
мүдделерге негізделгенімен, олардың мазмұны мен даму мүмкіндіктері әртүрлі. 
Өзбекстанмен сауда және өнеркәсіптік кооперация кеңірек дамыған. Қырғызстанмен 
қатынастарда шекаралық сауда мен су-энергетикалық өзара тәуелділік ерекше орын алады. 
Тәжікстанмен ынтымақтастықтың негізін азық-түлік жеткізілімдері құраса, энергетика 
саласында қосымша мүмкіндіктер бар. Ал Түрікменстан Қазақстан үшін, ең алдымен, 
оңтүстік бағыттағы халықаралық көлік қатынастары тұрғысынан маңызды. Осы 
айырмашылықтарды ескеру әр мемлекетпен экономикалық әріптестіктің нақты 
басымдықтарын белгілеуге мүмкіндік береді. 

«Орталық Азия 2.0» жағдайында өңірлік ынтымақтастықтың келешегі 
мемлекетаралық келісімдердің іс жүзінде орындалуына байланысты. Консультативтік 
кездесулер мен қабылданған бағдарламалық құжаттар қажетті саяси негіз 

қалыптастырғанымен, экономикалық нәтижеге қол жеткізу үшін нақты шаруашылық 
міндеттерді шешу қажет. Бұған бірлескен өндірістерді дамыту, саудадағы әкімшілік 
кедергілерді қысқарту, көлік дәліздерінің жұмысын үйлестіру және су-энергетикалық 
ресурстарды пайдалануда өзара келісілген шешімдер қабылдау жатады. Аталған 
бағыттарда тұрақты ілгерілеу Қазақстанның сыртқы экономикалық өзгерістерге бейімделу 
қабілетін арттырып, Орталық Азия елдерінің өзара байланыстарын нығайтуға негіз бола 
алады. 

 
Қаржыландыру туралы ақпарат. Мақала Қазақстан Республикасы Ғылым және жоғары білім 

министрлігі Ғылым комитетінің BR31714763 «Қазақстан және Шығыс әлемінің өзгермелі контурлары: 
тарихи сын-қатерлер мен болашағы» атты ғылыми бағдарламасы шеңберінде қаржылық қолдау арқылы 
дайындалды. 

Summary. The article examines the development of Kazakhstan's external economic relations and 

cooperation among Central Asian countries amid global geoeconomic changes. The study aims to assess the impact 
of contemporary geopolitical changes on Kazakhstan's trade and economic relations and to identify priority areas 
for developing economic cooperation with Central Asian countries. The research draws on official statistical data 
for 2024–2025, interstate agreements, and analytical reports published by international organizations. 
Comparative, descriptive statistical, and documentary analysis methods were employed. The findings indicate that 
Kazakhstan's economic relations with Russia are characterized by established industrial and infrastructural 
interdependence, whereas trade, investment, and transit projects play a significant role in its cooperation with 

China. The study assesses potential risks associated with sanctions-related restrictions and opportunities for 
diversifying external economic relations. A comparative analysis of Kazakhstan's relations with Central Asian 
countries identifies the distinctive features of trade and industrial cooperation with Uzbekistan, cross-border trade 
and water-energy relations with Kyrgyzstan, food and energy cooperation with Tajikistan, and transport and 
logistics partnerships with Turkmenistan. An analytical comparison matrix based on five criteria was used to 
systematize these differences. The findings substantiate the need for a differentiated approach to regional 
cooperation that takes into account the economic potential and mutual interests of the countries concerned. 

 
Keywords: Kazakhstan, Central Asia 2.0, geoeconomic changes, foreign trade, investment, regional 

cooperation, transport and logistics. 

Резюме. Статья посвящена исследованию особенностей развития внешнеэкономических связей 

Казахстана и сотрудничества государств Центральной Азии в условиях глобальных геоэкономических 
изменений. Цель исследования заключается в оценке влияния современных геополитических изменений на 
торгово-экономические отношения Казахстана и определении приоритетных направлений развития 
экономического сотрудничества со странами Центральной Азии. Информационную основу исследования 
составили официальные статистические данные за 2024–2025 годы, межгосударственные соглашения и 
аналитические материалы международных организаций. В работе применены методы сравнительного, 
описательно-статистического и документального анализа. В результате исследования установлено, что 
экономические отношения Казахстана с Россией характеризуются сложившейся производственной и 
инфраструктурной взаимозависимостью, тогда как в сотрудничестве с Китаем существенную роль 
играют торговля, инвестиции и транзитные проекты. Оценены потенциальные риски санкционных 
ограничений и возможности диверсификации внешнеэкономических связей. Сравнительный анализ 
отношений Казахстана с государствами Центральной Азии позволил выявить особенности торгово-
промышленной кооперации с Узбекистаном, приграничной торговли и водно-энергетических связей с 
Кыргызстаном, продовольственного и энергетического сотрудничества с Таджикистаном, 
транспортно-логистического партнёрства с Туркменистаном. Для систематизации выявленных различий 
использована авторская сравнительная матрица, сформированная на основе пяти критериев. Полученные 
результаты обосновывают необходимость дифференцированного подхода к развитию регионального 
сотрудничества с учётом экономического потенциала и взаимных интересов государств. 

 
Ключевые слова: Казахстан, Центральная Азия 2.0, геоэкономические изменения, внешняя 

торговля, инвестиции, региональная кооперация, транспорт и логистика. 

